
60

O l'aveiva chinz'anni giusto a chiffo

Quando corse ra voxe uña mattiña

Ch'o s'è imbarcaoù co un çerto patron Tiffo

Verso Levante co uña fregattiña,

E sempre a remme, a veira e Barca e Schiffo

O traversò dra Greçia ra mariña:

Son zà treî anni ch'o l'è a ro çimento

Dri arme, e o non ha ancora barba in mento.

Passaoù ra mostra a ra Cavalleria,

Raimondo de Tolosa ven avanti

Co uña grossa brigâ de fantaria,

Chi consisteiva in quattro miria Fanti,

Armæ de tutto ponto: gente ardîa

Da fáse largo de derrê e davanti,

E se ognun dri Sordatti è bello, e bon,

Chi ri comanda è un’Ercole, un Sanson.

Ma çinque miria Stevanin d'Ambosa,

E de Bles, e de Turs ne meña in guerra:

Gente assæ molla, e poco fatigosa.

(Tâ carne tâ côtello) da uña terra

A ven tutta sciallante e deliziosa,

Armâ comme Serron: un serra serra

Se ven, se fâ a re primme un tricche tracche,

Ma poi ben presto a meña re solacche.

Ven pe ro terzo Alcasto un gran Corsâ,

Con sei miria Elvezen gente baroña,

Ma corraggiosa se se ne pœu dâ:

Ro Cappanéo de Tebe tâ fedoña

No fava comme questa destanâ,

Gente da sappa aoura sì bella e boña;

Che se primma a nascè per stâ intr'a stoggia,

Aoura a i Re a fa vegnî ra scagaboggia.

Appresso ven ra gente Papaliña,

Ch'han doe ciave, e un triregno intr'a Bandêra

Con sette miria gente fantaçiña,

Che Don Camillo chì conduxe in schera,

Con arme d'uña tempera assæ fiña,

O ven pe fáse onô, per fâ strallèra

Dra so vitta, e fâ veì, che per so parte

Ro cœu no manca, se ghe manca l'arte.

Tutte re truppe in mostra, e in ordenanza

Eran passæ, che l'urtima fu questa

Quando Gofredo disse: Osciù in sostanza,

Patroin stimati, ra mæ mente è questa:

Doman, comme l'arbô un po s'avanza,

L'armâ segge a ra marcia pronta e lesta,

E s'incamiñe a ra santa çittæ,

Pre arrivághe a ra cheita, e innaspetæ.

Apparegiæve tutti a sto viaggio,

A ra battaggia, e a ra vittoria çerta.

Sto parlâ d'ommo savio e de coraggio,

Fa che ognun se destrighe, e stagghe all'erta.

Tutti fan stâ in agueîto ro sò paggio,

D'êsse adesciæ un pò avanti de l'averta:

Gofredo añima tutti quanto o pœu,

Ma o non manca d'aveì dro batticœu.

